LUCAIN, La Pharsale, IX, v. 411- 444 : 
Lucain décrit la Lybie


(…)                   Libyae quod fertile terra est
uergit in occasus ; sed et haec non fontibus ullis
soluitur : arctoos raris aquilonibus imbres
accipit et nostris reficit sua rura serenis.
In nullas uitiatur opes ; non aere neque auro
excoquitur, nullo glaebarum crimine pura
et penitus terra est. Tantum Maurusia genti
robora diuitiae, quarum non nouerat usum,
sed citri contenta comis uiuebat et umbra.
In nemus ignotum nostrae uenere secures,
Extremoque epulas mensasque petimus ab orbe.
At quaecumque uagam Syrtim conplectitur ora
sub nimio proiecta die, uicina perusti
aetheris, exurit messes et puluere Bacchum
enecat et nulla putris radice tenetur.
Temperies uitalis abest, et nulla sub illa
cura Iouis terra est ; natura deside torpet
orbis et immotis annum non sentit harenis.
Hoc tam segne solum raras tamen exerit herbas,
Quas Nasamon, gens dura, legit, qui proxima ponto
nudus rura tenet, quem mundi barbara damnis
Syrtis alit. Nam litoreis populator harenis
Inminet et nulla portus tangente carina
Nouit opes ; sic cum toto commercia mundo
Naufragiis Nasamones habent. (…)
